
:

Puan Bathmavathi Krishnan minta MENTERI PEMBANGUNAN WANITA, KELUARGA DAN MASYARAKAT menyatakan mengapa setelah negara Malaysia meratifikasikan Konvensyen Mengenai Hak Orang Kurang Upaya (CRPD) pada 6 Julai 2010,  laporan State Party Report yang sepatutnya dihantar dalam tempoh dua tahun selepas ratifikasi, masih belum dihantar ke Pertubuhan Bangsa-Bangsa Bersatu.  

JAWAPAN: 
YB DATO’ SRI ROHANI ABDUL KARIM, MENTERI PEMBANGUNAN WANITA, KELUARGA DAN MASYARAKAT
Malaysia telah meratifikasi Konvensyen Mengenai Hak Orang Kurang Upaya (CRPD) pada 19 Julai 2010. Selaku negara pihak (state party), Malaysia bertanggungjawab untuk melaksanakan segala komitmen dan obligasi yang diperuntukkan di dalam Konvensyen tersebut bagi memastikan golongan Orang Kurang Upaya (OKU) menikmati kesaksamaan hak dan peluang yang sama seperti anggota masyarakat yang lain dalam semua aspek kehidupan. Perkara ini penting bagi menggalakkan integrasi serta penyertaan penuh dan efektif OKU dalam masyarakat, seterusnya bersama-sama menyumbang kepada pembangunan negara.
Berdasarkan Artikel 35 Konvensyen Mengenai Hak OKU, Malaysia dikehendaki mengemukakan laporan negara kepada Jawatankuasa Mengenai Hak OKU dalam tempoh 2 tahun selepas tarikh kuat kuasa Konvensyen ke atas Malaysia iaitu pada bulan Julai 2012. Pada masa ini laporan ini masih belum dikemukakan kepada jawatankuasa tersebut. 
Ia berlaku demikian kerana obligasi negara ke atas tuntutan yang digariskan dalam Konvensyen Mengenai Hak OKU ini merentasi bidang tugas dan kuasa pelbagai kementerian/agensi Kerajaan seperti Kementerian Pendidikan Malaysia, Kementerian Kesihatan Malaysia dan Kementerian Dalam Negeri. Selain itu ia juga melibatkan pertubuhan bukan Kerajaan (NGO) yang mewakili kepentingan golongan OKU. Beberapa draf laporan telah disediakan hasil daripada beberapa siri perbincangan dengan stakeholders yang terlibat telah diadakan sejak tahun 2012 hingga tahun 2015. 

Draf laporan akhir negara tersebut telah dimuktamadkan dan dikemukakan kepada Jabatan Peguam Negara pada bulan Februari 2016. Pihak Jabatan Peguam Negara akan membuat semakan ke atas draf laporan tersebut sebelum diangkat untuk persetujuan Kerajaan bagi membolehkan ia dikemukakan kepada Jawatankuasa Mengenai Hak OKU di peringkat Pertubuhan Bangsa-bangsa Bersatu (PBB). 

